
Аннотацэ. Статьям и мурад нэхъыщхьэр − адыгэбзэм и джылахъстэней псэлъэкIэм 
и бзэхабзэ ухуэкIэм адыгэ литературэбзэм ехьэлIауэ иIэ къыщхьэщыкIыныгъэхэр 
гъэнэхуэнырщ. ПсэлъэкIэм илъэс блэкIахэм зиужьащ, икIи къэхутэныгъэм лъабжьэ хуэхъуа 
КIуащ Т.Хь. и лэжьыгъэхэм къыщыгъэлъэгъуа щхьэхуэныгъэхэр нобэрей щытыкIэм 
имызэгъэжыныр хэлъщ. Мыбы 2022–2024 гъэхэм зэхуэхьэса хъуа губгъуэрытх текстхэм 
къыхэбелджылыкIа материалхэр къыщыхьащ, ипэкIэ къыдэкIа лэжьыгъэхэм егъэпщауэ. 
Статьям щызэпкърыхащ адыгэ бзэхабзэм ипкъ иткIэ узрихьэлIэ литературэбзэм и 
мардэм темыхуэ щытыкIэхэр.

Текстыр филологие щIэныгъэхэмкIэ доктор, Гуманитар къэхутэныгъэхэмкIэ Къэбэрдей-
Балъкъэр институтым и адыгэ къудамэм и унафэщI БищIо Борис адыгэбзэм хузэхилъхьа 
бзэщIэныгъэ фIэщыгъэцIэщIэхэм япкъ иткIэ зэхэгъэуващ. Статьяр гъэхьэзырыным 
сэбэп хъуащ бзэщIэныгъэ къэхутэныгъэ методхэу кIэлъыплъыныгъэ, тетхыхьыныгъэ, 
зэхэхуныгъэ, зэзыгъапщэ-зэпэзыгъэув зэпкърыхыныгъэхэр.

Къэхутэныгъэр щыхьэт тохъуэ джылахъстэней псэлъэкIэм адыгэ литературэбзэм и 
псалъэщI Iэмал псори къызэригъэсэбэпыр (лъабжьэпэкIэ, лъабжьэужькIэ, лъабжьэпэ-
лъабжьэужькIэ, лъабжьэхэр зэхыхьэкIэ). Ауэ абы къыщхьэщыкI псалъэ ухуэкIэхэр 
къызэрыщыкIуэри къыхощыр. Псалъэм папщIэ, щхьэхуэу къэпсэлъыпхъэ жыIэгъуэхэр 
зэпыгъэувауэ, лъабжьэпэхэр хъуэжауэ, лъабжьэгъусэхэр пыгъэщхъауэ е пыхъуауэ, 
н.къ. ухуэкIэхэр хэтщ. Апхуэдэхэр къыщохъу псалъэ лъэпкъыгъуэ зэхуэмыдэхэм: 
лэжьыгъэцIэм, щыIэцIэм, цIэпапщIэм, н.

 Зэрыгъуазэ псалъэхэр: адыгэбзэ, щIыпIэбзэдж, джылахъстэней псэлъэкIэ, псалъэщI 
Iэмалхэр, лъабжьэпэ, лъабжьэужь

Abstract. The main goal of this article is to identify the unique grammatical features 
of the Malokabardin dialect of the Kabardino-Circassian language in relation to the literary 
language. During the research, it was noted that the dialect has undergone changes over time, 
and some of the emphases outlined in T.Kh. Kuasheva’s works, which formed the basis of 
this article, may no longer be relevant. This paper presents data from new fi eldwork collected 
in 2022–2024, compared to previous years’ work. It analyzes grammatical features of word-
formation processes that do not conform to literary language norms.

This text utilized a new linguistic terminology for the Kabardino-Circassian language, 
proposed by B.Ch. Bizhoev, Doctor of Philology and Head of the Kabardino-Circassian 
Language Sector at the Kabardino-Balkarian Institute of Humanitarian Research. The 
article utilized linguistic research methods such as observation, description, analysis, and 
comparative methods.

The study’s results demonstrate that the Malo-Kabardian dialect actively utilizes all word-
formation methods of the language (prefi xes, suffi  xes, prefi x-suffi  xes, and stem composition). 
However, word structures characteristic of this dialect are also identifi ed. For example, the 
combination of words that are usually pronounced separately, the substitution of prefi xes, the 
augmentation or truncation of affi  xes, and so on. Similar phenomena are observed in various 
parts of speech: verbs, nouns, pronouns, and others.

Keywords: Kabardino-Circassian language, dialectology, Malo-Kabardin dialect, m eth-
ods of word formation, prefi xes, suffi  xes

Аннотация. Основная цель статьи – выявление уникальных особенностей грам-
матических форм малокабардинского говора кабардино-черкесского языка по отно-
шению к литературному языку. В процессе исследования было отмечено, что говор 
в течение прошедшего времени претерпел изменения, и некоторые акценты, обозна-
ченные в работах Т.Х. Куашевой, легшие в основу данной статьи, могут утратить 
актуальность. В работе приводятся данные из собранных в 2022–2024 гг. новых по-
левых материалов в сравнении с трудами прошлых лет. Здесь анализируются грам-
матические особенности словообразовательных процессов, не соответствующие 
нормам литературного языка. 

При написании текста применялась новая лингвистическая терминология кабар-
дино-черкесского языка, предложенная доктором филологических наук, заведующим 
сектором кабардино-черкесского языка Кабардино-Балкарского института гуманитар-
ных исследований Б.Ч. Бижоевым. В процессе написания статьи использовались такие 
методы лингвистического исследования как наблюдение, описание, анализ и сравни-
тельно-сопоставительный метод. 

Результаты исследования доказывают, что в малокабардинском говоре активно ис-
пользуются все словообразовательные методы (приставочные, суффиксальные, при-
ставочно-суффиксальные, сложение основ). Однако выявляются и характерные для 
данного говора структуры слов. Например, соединение слов, которые обычно произ-
носятся отдельно, замена одних приставок на другие, наращение или усечение аффик-
сов, и т.п. Подобные явления наблюдаются в разных частях речи: глаголах, существи-
тельных, местоимениях и др.

Ключевые слова: кабардино-черкесский язык, диалектология, малокабардинский 
говор, способы словообразования, приставки, суффиксы

Джылахъстэней псэлъэкIэр къэбэрдей-шэрджэсыбзэм и зы бзэ лIэужьыгъуэщ. 
Абы ирипсалъэхэр щопсэу Тэрч районым хыхьэ къуажэхэм.   Нэхъыбэ дыдэу 
зи гугъу тщIы псэлъэкIэр джыным зи къару хэзылъхьар КIуащ Тамарэщ, абы 
теухуауи лэжьыгъэ купщIафIэ зыбжанэ дунейм къытехьащ [Куашева 1954; 
Куашева 1957; Куашева 1959; Куашева 1969]. ЩIэныгъэлIым «тэрч псэлъэкIэхэр» 
фIэщыгъэцIэр ириту мэздэгу щIыпIэбзэмрэ джылахъстэней псэлъэкIэмрэ зы 
гупу къыхегъэщыр. Щхьэхуэныгъэ зыбжанэкIэ бзэ лIэужьыгъуитIыр щызэтехуэ 
къэпсэлъыкIэ урихьэлIэ пэтми, зы пщIыну къезэгъыркъым. Джылахъстэнейхэм 
я бзэр литературэбзэм къызэрыщхьэщыкI щытыкIэ егъэлея хэплъагъуэркъым, 
мэздэгу щIыпIэбзэм ирипсалъэм елъытауэ. 

Темырым нэмыщI Джылахъстэнейм щыпсэухэм я бзэм тетхыхьащ Лопатинский 
Л. [Лопатинский 1891: 35],  Турчанинов Г.Ф. [Турчанинов 1948: 118], Рогавэ Г.В. 
[Рогава 1956: 101], Тау Хь.Т. (Тав 1981; Таов, 2005; Таов 2006).

Фи пащхьэ итлъхьэ лэжьыгъэм къыщыгъэлъэгъуащ 2022–2024 гъэхэм 
зэхуэтхьэса губгъуэрытх материалхэм къыхэдгъэбелджылыкIа щхьэхуэныгъэхэр. 
Литературэбзэм ебгъапщэмэ, джылахъстэней псэлъэкIэм къыхощ фонетикэм, 
лексикэм, бзэхабзэм ехьэлIа зэтемыхуэныгъэхэр. Мы статьям нэхъ гулъытэ 
щыхуэщIащ бзэм литературэ мардэм къыщхьэщыкI псалъэщI Iэмалхэр 
къызэрагъэсэбэпым. Лэжьыгъэм адыгэ тхыпкъылъэм хэмыт дамыгъэхэр 
къыщокIуэр, гъэIукIэ тэмэмыр наIуэ къэтщIын папщIэ.

Джылахъстэней псэлъэкIэм литературэбзэм и псалъэщI Iэмалхэм 
(лъабжьэпэкIэ, лъабжьэужькIэ, лъабжьэпэ-лъабжьэужькIэ, псалъэпкъитI-щы 
зэхыхьэу къызэрыунэхухэм) щыщу псори къыщокIуэр. Ауэ языныкъуэхэм 
гъэщIэгъуэнагъ гуэрхэр хыболъагъуэр. Псалъэм папщIэ, псалъэ зыбжанэу щытын 
хуейр зы жыIэгъуэм щызэхыхьа къэхъукIэхэр:

джылахъ.      лит.
йамыI’ура      ямыIэу аращ
сщIыуа     сщIыуэ аращ
сыхуеуащ      сыхуейуэ аращ
жыхуиIыращи     жыхуиIэу аращи
уыпсоуращи     упсэууэ аращи
йаIаурати      яIауэ арати
сыщылэжьэфауа     сыщылэжьэфауэ аращ
жыпIIуущтым     жыпIэу щытмэ
тобэрэхъу      тобэ ирехъу 
тхьэразы къыхуыхъу    тхьэр арэзы къыхухъу
хэмылъущтым     хэмылъу щытмэ
Апхуэдэ щапхъэхэм уащыхуэзэфынущ адыгэбзэм и адрей щIыпIэбзэхэми.
Джылахъстэнейхэм я бзэм узыщрихьэлIэ гъэпсыкIэщ щхьэ лъабжьэпэр 

лэжьыгъэцIэм щыпыувэм литературэбзэм щыдэгъэхуа зэпызыщIэ макъзешэ ы-р 
щыхъумауэ, ари мазешэ и-м хуэкIуауэ: 

джылахъ.      лит.
инджылыбзэр сифIэфIщ    инджылыбзэр сфIэфIщ
тхылъ седжэну сифIэфIщ   тхылъ седжэну сфIэфIщ 
Мы псэлъэкIэм и нэщэнэщ литературэбзэм хэт щIыпIэ мыхьэнэ зиIэ лъабжьэпэ 

щы-р зэрыхэкIуэдыкIыр. ХэкIуэдыкI къудей мыхъуу хьэл псалъэкIапэ здэ-кIэ 
хъуэжа мэхъу, я мыхьэнэкIэ зэпэгъунэгъу зэрызэхуэхъум къыхэкIкIэ: 

джылахъ.      лит. 
дакъикъих уыздэбанэм    дакъикъих ущыбанэм 



39

Дэнэ къыздэпIкIуыхьар?    Дэнэ къыщыпкIухьар?
Уыздэлажьэр дэнэ?    Ущылажьэр дэнэ? 
Апхуэдэ гъэпсыкIэм убгъуауэ мэздэгу щIыпIэбзэм ущрохьэлIэр.
Абы къыдэкIуэу убгъуауэ литературэбзэм къищта гъэпсыкIэри бзэм хэтщ: 
джылахъ.      лит. 
уынагъуэшхуэм сыкъыщыхъуащ   унагъуэшхуэм сыкъыщыхъуащ
Алмазнэм сыщылажьу сыкъэкIуат  Алмазнэм сыщылажьэу сыкъэкIуат
Адыгэбзэм и лэжьыгъэцIэм мыхъуныгъэ гъэпсыкIэр зэрагъэбелджылы -къым 

лъабжьэужьым литературэбзэм темыхуэ къэгъэсэбэпыкIэ иIэщ: къ-тэмакъыщхьэ 
макъ дэкIуашэ пIытIам и пIэ тэмакъыщIэ макъ дэкIуашэ пIытIа I-р къоувэр. Мы 
ухуэкIэм адыгэбзэм и адрей щIыпIэбзэ, псэлъэкIэ зыбжанэм ущыхуозэр:

джылахъ.      лит.
лажьэIымэ     лажьэкъым
пхуыжыIэIым     пхужыIэркъым
сщIэIымэ      сщIэркъым
си фIэщ хъуыIым     си фIэщ хъуркъым
диIэIым      диIэкъым
хъуынуIым     хъунукъым
пщIэнуIым      пщIэнукъым
дыхэт’Iэми     дыхэткъыми
сыкъыщалъхуаIэми    сыкъыщалъхуакъыми
куэд дэсIэм     куэд дэскъым
пцIы хэлъIэм     пцIы хэлъкъым
Абы и щхьэусыгъуэу щIэныгъэлIхэм къагъэлъагъуэ япэрей тэмакъыщхьэ 

къI-р адыгэбзэхэм тэмакъыщIэ макъ дэкIуашэ I-м зэрыщыхуэкIуар. Псалъэм 
папщIэ: Iэ ← къIэ, щыIэн ← щыкъIэн [Куашева 1969: 125]. Апхуэдэ дыдэуи пIытIа 
къ-ри етIуанэрей къэхъукIэу КIуащым ебж, пIытIа ныкъуэ (тэмакъыщхьэ ныкъуэ) 
макъым къытехъукIауэ. Джылахъстэней псэлъэкIэм а етIуанэрей пIытIа ныкъуэ 
макъыр языныкъуэхэм деж тэмакъыщIэ I-м хуэкIуауэ къыщIэкIынущ [Куашева 
1969: 125]. 

Иужьрей щапхъэхэм къазэрыхэщымкIэ, -къым лъабжьэужьым хэтын хуей 
макъзешэ ы-р макъзешэ э-м щыхуэкIуауэ бзэм хыболъагъуэ.

Джылахъстэнейхэм я бзэм дэплъагъу щхьэхуэныгъэщ куэд бжыгъэм и 
лъабжьэужь -хэ-м щызэхэпх бзэгуку макъ дэкIуашэ укъуэдия дэгу х-м и пIэкIэ 
тэмакъыщIэ макъ дэкIуашэ жьгъыжьгъ гI-р къызэрыщагъэсэбэпыр (ипэкIэ бзэм 
елэжьа щIэныгъэлIхэм мы макъыр h дамыгъэкIэ къагъэлъагъуэу щытащ, дэ 
дызэреплъымкIэ гI-р зи гугъу тщIы гъэIукIэм нэхъ пэгъунэгъущ): 

джылахъ.      лит.
кърихьэлIагIэм     кърихьэлIахэм
шхыныгъуэгIэмкIэ     шхыныгъуэхэмкIэ
дэсгIэр      дэсхэр
жызыIагIэми     жызыIахэми
щIэблэгIэм      щIэблэхэм
агIэр      ахэр
бынгIэм      бынхэм
йэкIуэчIгIэр     екIуэкIхэм
IуыщгIууэ      Iущхэу
КъыкIэлъыкIуэу зи гугъу тщIа лъабжьэужьым хэт макъ дэкIуашэ х-м 

псэлъэкIэм къыщыпэхъуфынущ тэмакъыщIэ макъ дэкIуашэ укъуэдия хь-р: 
джылахъ.               лит.
КIэрэфхьэ                 КIэрэфхэ
лIыхъуыжьхьэм               лIыхъужьхэм
сабихьэр                сабийхэр

АфIэунэ А.А. Адыгэбзэм и джылахъстэней псэлъэкIэм дэплъагъу бзэхабзэ ухуэкIэхэр

щекIуэкIхьэми     щекIуэкIхэми
мэпсалъэхьэ     мэпсалъэхэр
хъыбархьэм     хъыбархэм
IэнатIэм Iуытхьэр    IэнатIэм Iутхэр
зауэ зиIэхьэри     зауэ зиIэхэри
Нэхъ мащIэрэ хэплъагъуэ щытыкIэщ литературэбзэм и бзэгу лъэдакъэ макъ 

дэкIуашэ х-м и пIэкIэ тэмакъыщIэ макъ дэкIуашэ укъуэдия h зыхэт щапхъэхэр. 
Мыбы щIэжьыуэр щыгъэмэщIа жьыпэу макъыр къегъэлъагъуэ:   

джылахъ.     лит.
бынhэри     бынхэри
сэлдатhэр     сэлэтхэр
жылэhэр     жылэхэр
къазhэр     къазхэр
лэжьаhэщ     лэжьахэщ
фIыуэ мэлажьэhэ    фIыуэ мэлажьэхэр
уынэhэр    унэхэр
цIыхуhэр    цIыхухэр
Щапхъэхэм гу зэрылъыуагъатэщи, мыпхуэдэ гъэпсыкIэм зэмыхьэнэгъу 

сатырхэр къагъэхъур, зы псалъэр жыпхъэ зэхуэмыдэхэм йоувэфыр. Абыхэм 
я гъэIукIэри зэпэгъунэгъуу щытщ, щIэжьыуэ щIэувэкIэ, макъыр гъэлъэща 
зэрыхъукIэ зэщхьэщыкI мыхъумэ. Мы псэлъэкIэм къыщинэмыщIа мы IукIэр 
убгъуауэ къыщагъэсэбэп мэздэгу щIыпIэбзэм, нэхъ мащIэрэ ущыхуозэр 
беслъэнейхэм я бзэм.

ПсэлъэкIэм нэхъ мащIэрэ узрихьэлIэ гъэпсыкIэщ литературэбзэм и хабзэм 
къищта -хэ лъабжьэужьым хэт -х макъ дэкIуашэр къыщапсэлъу: 

джылахъ.     лит.
сабихэр     сабийхэр
санаторйахэм     санаториехэм
ахэр зыхыдолъхьэ    ахэр зэхыдолъхьэ
родительхэм     адэ-анэхэм
Джылахъстэнейм и къуажэ зыбжанэм (Урожайнэ, Болэтей, ХьэпцIей, 

Ислъамей (Курп Ипщэ)) дэсхэм я бзэм КIуащ Тамарэ къыхигъэщащ лъабжьэгъусэ 
р-р лэжьыгъэцIэ хъейхэм къыщамыгъэсэбэпу [Куашева 1959: 228]. Адыгэбзэм 
и щIыпIэбзэхэми псэлъэкIэхэми -р-р факультативущ къызэрыщапсэлъыр. Ауэ 
абыкIэ литературэбзэр жьабзэм, псэлъэкIэхэм къыщхьэщокI. КъыжыIапхъэщ 
апхуэдэ гъэпсыкIэр районым хыхьэ къуажэдэсхэм псоми я бзэм къызэрыщыкIуэр: 

джылахъ.     лит.
йыфI хэмылъу зеи екIуэчIIыми   ифI хэмылъу зей екIуэкIыркъыми
си фIэщ хъуыIым    си фIэщ хъуркъым
ауэду сщIэжIым    апхуэдэу сщIэжыркъым
нобэ къыздэсми къэзыбжIым   нобэ къыздэсми къэзыбжыркъым
ау хуыщIыхьэIым    ауэ хущIыхьэркъым
лэжьыгъэ йэпхачIэ сылажьэIым   лэжьыгъэ епхакIэ сылажьэркъым
пйати фIэкI къэсхьIым    тхуи фIэкI къэсхьыркъым
могIэр къэкIуэжтэIыми    мохэр къэкIуэжыртэкъыми
Зы цIыхум и псэлъэкIэм хэдгъуэтащ щыIэныгъэ къэзыгъэлъагъуэ лъабжьэужь 

щ-м и пIэкIэ макъ дэкIуашэ й-р къыщыкIуауэ: 
джылахъ.     лит.
жиIай си тхьэмадэм щхьа   жиIащ си тхьэмадэм щхьэкIэ
Хуэбгъэфащэ хъунущ мыр и кIэм нэсу къэдмыхута щытыкIэу, цIыху псори 

къызэщIэдубыдэну Iэмал дызэримыIам къыхэкIкIэ.
Джылахъстэнейхэм я псэлъэкIэм и япэрей щытыкIэм щIэныгъэлIхэм убгъуауэ 

къыхагъуатэу щыта ухуэкIэ гуэрхэри щыIэщ. Абыхэм щыщщ КIуащ Тамарэ 

абы къыхигъэбелджылыкIа къыхэзыгъэщ псалъэзешэм и лъабжьэгъусэ -гуэ- 
гъэпсыкIэр -уэ-м и пIэкIэ пыувауэ: Сытгуэ фщIэнур ар? (Сыту фщIынут ар?); 
Тажгуэ ди дыщэ пыIэ щхьэщIыбкIэ къыщхьэракъуытэ (Тажу ди дыщэ пыIэ 
щхьэщIыбкIэ къыщхьэракъутэ); Къуытынгуэ дэ ди гъуэншэджыр шырыкъумэ 
и лъапэкIэ къытхузэIатхъ (Къутыну дэ ди гъуэншэджыр шырыкъум и лъапэкIэ 
къытхузэIатхъ) [Куашева 1959: 223]. КIуащым къызэрыхигъэщымкIэ, Нэгумэ 
Шорэ и Грамматикэми (1840) ХьэтIохъущокъуэ Къазий ХIХ лIэщIыгъуэм икухэм 
итха текстхэми лъабжьэгъусэ гуэ//гу-хэр уэ//у-хэм я пIэкIэ къыщыгъэсэбэпащ. 
ЩIэныгъэ лэжьыгъэхэм уэ//у-хэм я къэхъукIэм теухуауэ зэтемыхуэу еплъыкIитI 
щыщыIэщ. Языныкъуэ бзэIуэхуэщIэхэм уэ//у-хэм етIуанэрей къэхъукIэ яIэу, 
гуэрэ-м [Лопатинский 1891: 35], гуэ-м [Турчанинов 1948: 118] къытекIауэ 
къалъытэр. НэгъуэщI еплъыкIэ иIэщ Рогавэ Г.В. Абы гуэ- лъабжьэгъусэр 
етIуанэрейуэ, у//уэ-м, бзэгулъэдакъэ г-р IупитI у-м и гупэкIэ щыпыхъуэныгъэм 
ипкъ иткIэ, къытехъукIауэ къелъытэр [Рогава 1956: 101]. Апхуэдэ щапхъэхэм 
иджырей текстхэм дыщрихьэлIакъым икIи ар бзэм хэкIуэдыжыкIауэ къэплъытэ 
хъунущ.

Джылахъстэней псэлъэкIэм зыгъэлъагъуэ цIэпапщIэхэр, литературэбзэм 
къыщхьэщыкIыу, зыхъуэж псалъэзешэм и лъабжьэгъусэ тIуащIэр хэту урохьэлIэр: 

джылахъ.     лит.
сохъуапсэ абым    сохъуапсэ абы
Зыгъэлъагъуэ цIэпапщIэхэм я куэд бжыгъэр литературэбзэм псалъэпкъитI 

зэхыхьэу къыщохъу: а-бы-хэм, мы-бы-хэм, мо-бы-хэм. Абыхэм къадэкIуэу 
джылахъстэней псэлъэкIэм нэгъуэщI къэпсэлъыкIи иIэщ: зыхъуэж псалъэзешэм и 
лъабжьэужьым и гъусэу узыпэплъэ б-р щыхэкIуэдыкI урохьэлIэр: а-хэм, мы-хэм, 
мо-хэм: 

джылахъ.     лит.
Аhэм жаIэр зэхэпха?    Абыхэм жаIэр зэхэпха? 
Мы ухуэкIэр литературэбзэми къыщагъэсэбэпыфынущ. Ауэ КIуащ Тамарэ 

къыхигъэща щапхъэм хуэдэ, хэтын хуей б-м и пIэ -м щиувауэ, (Ам, слъагъуурэ, 
Тэрк къызэринэкIащ (Абы, слъагъуурэ, Тэрч къызэринэкIащ) [Куашева 1959: 226] 
иджырей джылахъстэней псэлъэкIэм хэтлъэгъуакъым. Апхуэдэр зыхэбгъуатэр 
мэздэгу щIыпIэбзэрщ.

Материал зэхуэтхьэсахэм ущыхэплъэкIэ, нэхъыбэу хэплъагъуэр литературэбзэм 
щыхабзэ гъэпсыкIэхэрщ: 

джылахъ.     лит.
мыбыгIэм абы йащI щыIыти   мыбыхэм абы ящI щыIэти, 
пйати фIэкI къэсхьIым абыгIэмчIэ  тху фIэкI къэсхьыркъым абыхэмкIэ 
йахэтщ абыхьэм    яхэтщ абыхэм 
Литературэбзэ ухуэкIэм емыщхьу лъабжьэужь похъуэр аби зэпызыщIэ 

псалъэзэпыщIэми:
джылахъ.     лит.
зыхэзгъэзэрыхьщ абыми    зыхэзгъэзэрыхьщ аби 
Мышкъышыр къакIуэщ абыми    Мышкъышыр къакIуэщ аби,
йы щхьэр пиуыпщI абыми   йы щхьэр пиупщIщ аби
арэзы хъуа хъуынт абымэчIи   арэзы хъуа хъуынт аби
тепсэлъыхьын щIэддзэщ абымикIи тепсэлъыхьын щIэддзэщ аби
МатериалыщIэм зэрыхэтлъагъуэмкIэ джылахъстэней псэлъэкIэр литера-

турэбзэм къызэрыщхьэщыкIышхуэ щыIэжкъым. Лъэныкъуэ гуэрхэмкIэ ар 
пыщхьэхукIауэ, щхьэхуэныгъэ зэмылIужьыгъуэхэр хэплъагъуэу щытами, 
иужьрей илъэсхэм литературэбзэм пэгъунэгъу хуэхъун щIидзащ. Нэхъыбэу ар 
хуэгъэзащ Тэрч къалэ нэхъ и гъунэгъу къуажэхэм. Гу лъыботэр езы псэлъэкIэм 
и кIуэцIкIэ къэпсэлъыкIэ зэхуэмыдэхэм ущрихьэлIэ зэрыхъуам, икIи зэдэууэ бзэ 
лIэужьыгъуитIым и щытыкIэхэр хыболъагъуэр.

АфIэунэ А.А. Адыгэбзэм и джылахъстэней псэлъэкIэм дэплъагъу бзэхабзэ ухуэкIэхэр

